
五帝

黄帝轩辕氏
杜预《春秋经传集解后序》云：「《纪年》篇起自夏、殷、周。」《晋书·束皙传》云：「《纪年》十三篇，记夏以来。」惟《史记·魏世家》集解引和峤云：「《纪年》起自黄帝。」母曰附宝，见大电绕北斗枢星，光照郊野，感而孕。二十五月而生帝于寿丘。弱而能言，龙颜，有圣德，劾百神朝而使之。应龙攻蚩尤，战虎豹熊罴四兽之力。以女魃止淫雨。天下既定，圣德光被，群瑞毕臻。有屈轶之草生于庭，佞人入朝，则草指之，是以佞人不敢进。以上《宋书？符瑞志》。案《宋志》此节杂采《大戴·五帝德》、《春秋元命苞》、《山海经》、《史记·五帝本纪》、《帝王世纪》诸书为之，但伪为附志者，实袭《宋志》，故但引《宋志》证之，不复旁及他书，以下放此。

元年，帝即位，居有熊。《白虎通·爵篇》：「黄帝有天下，号为有熊。」《史记·五帝本纪》集解：「谯周曰：黄帝，有熊国君少典之子也。」

初制冕服。《易·系辞传》：「黄帝、尧、舜垂衣裳而天下治。」《士冠礼》疏引《世本》：「黄帝作冕旒。」

二十年，景云见。《艺文类聚》一、《太平御览》七十一引《春秋演孔图》：「黄帝将兴，黄云升于堂上。」《左传·昭十七年》疏引服虔曰：「黄帝将兴，有景云之瑞。」

以云纪官。《左氏·昭十七年传》：「昔者黄帝氏以云纪，故为云师而云名。」

有景云之瑞，赤方气与青方气相连，赤方中有两星，青方中有一星，凡三星，皆黄色，以天清明时见于摄提，名曰景星。帝黄服斋于宫中，坐于玄扈、洛水之上，有凤凰集，不食生虫，不履生草，或止帝之东园，或巢于阿阁，或鸣于庭，其雄自歌，其雌自舞。麒麟在囿，神鸟来仪，有大蝼如羊，大蚓如虹。帝以土气胜，遂以土德王。《宋书·符瑞志》。

五十年秋七月庚申，凤鸟至，帝祭于洛水。《宋书·符瑞志》「五十年秋七月庚申，天雾三日三夜」云云，均见附注，此条即隐括为之。

庚申，天雾三日三夜，昼昏。帝问天老、力牧、容成曰：「于公何如？」天老曰：「臣闻之，国安，其主好文，则凤凰居之。国乱，其主好武，则凤凰去之。今凤凰翔于东郊而乐之，其鸣音中夷则，与天相副。以是观之，天有严教以赐帝，帝勿犯也。」召史卜之，龟燋。史曰：「臣不能占也，其问之圣人。」帝曰：「已问天老、力牧、容成矣。」史北面再拜曰：「龟不违圣智，故燋。」雾既降，游于洛水之上，见大鱼，杀五牲以醮之，天乃甚雨，七日七夜，鱼流于海，得图书焉。《龙图》出河，《龟书》出洛，赤文篆字，以授轩辕，接万神于明庭，今塞门谷口是也。《宋书·符瑞志》。

五十九年，贯胸氏来宾，长股氏来宾。《山海经·海外南经》注引《尸子》曰：「四夷之民有贯胸者，有深目者，有长肱者，黄帝之德常致之。」《路史·后纪》五注引「长肱」作「长股」，乃此条所本。

七十七年，昌意降居弱水，产帝乾荒。《海内经》注引古本《纪年》，无年数。

一百年，地裂。《开元占经》四引《尚书说》：「黄帝将亡则地裂。」帝陟。《戴记·五帝德》：「黄帝生而人得其利百年。」《史记·五帝本纪》集解、《类聚》十一、《御览》七十九引《帝王世纪》：「黄帝在位百年而崩。」

帝王之崩皆曰陟，《韩昌黎集·黄陵庙碑》引《纪年》「帝王之崩曰陟」，不云出注中。《书》称「新陟王」，谓新崩也。帝以土德王，应地裂而陟。葬，群臣有左彻者，感思帝德，取衣冠几杖而庙飨之，诸侯大夫岁时朝焉。《御览》七十九引《抱朴子》：「《汲郡冢中竹书》言：黄帝既仙去，其臣有左彻者，削木为黄帝之像，帅诸侯朝奉之。故司空张茂先撰《博物志》亦云：黄帝仙去，其臣思恋罔极，或刻木立像而朝之，或取其衣冠而葬之，或立庙而四时祀之。」上注即本此。

帝挚少昊氏
16 约案：帝挚少昊氏，《左氏·昭十七年传》：「我高祖少皞挚之立也。」母曰女节，见星如虹，下流华渚，既而梦接意感，生少昊。帝登位，有凤皇之瑞。出《宋书·符瑞志》。或曰名清，不居帝位，帅鸟师，居西方，以鸟纪官。《逸周书·尝麦解》：「乃命少皞清司马鸟师，以正五帝之官，故名曰质。」《汉书·律历志》引《帝考德》曰：「少昊曰清。」

17 帝颛顼高阳氏母曰女枢，见瑶光之星贯月如虹，感己于幽房之宫，生颛顼于若水。首戴干戈，有圣德。生十年而佐少昊氏，二十而登帝位。《宋书·符瑞志》。

18 元年，帝即位，居濮。《左·昭十七年传》：「卫，颛顼之虚也，故曰帝丘。」注：「卫，今濮阳县。」《史记·五帝本纪》集解引皇甫谧曰：「颛顼都帝丘，今东郡濮阳是也。」

19 十三年，初作历象。《汉书·艺文志》：《颛顼历》二十一卷。

20 二十一年，作承云之乐。《吕氏春秋·古乐篇》：「颛顼乃命飞龙作效八风之音，命之曰承云。」



21 三十年，帝产伯鲧，居天穆之阳。《大荒西经》注引《竹书》曰：「颛顼产伯鲧，是维若阳，居天穆之阳。」无年。

22 七十八年，帝陟。《史记·五帝本纪》集解、《类聚》九、《御览》七十九引《帝王世纪》：「颛顼在位七十八年。」

23 术器作乱，辛侯灭之。《海内经》：「共工生术器。术器首方颠，是复土壤，以处江水。」《周语》注：「贾侍中云：「共工，诸侯，炎帝之后，姜姓也。颛顼氏衰，共工氏侵陵诸侯，与高辛氏争而王也。」或云：「共工，尧时诸侯，为高辛所灭。」昭谓言为高辛所灭，安得为尧诸侯，又尧时共工，与此异也。」维案：此条实据《海内经》与《周语》注为之。

24 帝喾高辛氏生而骈齿，有圣德，初封辛侯，代高阳氏王天下。使瞽人拊鞞鼓，击钟磬，凤皇鼓翼而舞。出《宋书·符瑞志》，惟《志》无「初封辛侯」四字。

25 元年，帝即位，居亳。《尚书序》：「汤始居亳，从先王居。」孔传：「契父帝喾，都亳。」《水经·谷水注》引皇甫谧曰：「帝喾作都于亳。」

26 十六年，帝使重帅师灭有郐。《逸周书·史记解》：「昔有郐君，啬俭灭爵，损禄群臣，卑让上下，不临后□小弱，禁罚不行，重氏伐之，郐君以亡。」案：重氏，盖国名，作伪者删「氏」字，以为重黎之重，遂系之帝喾时。

27 四十五年，帝锡唐侯命。

28 六十三年，陟。《御览》八十引陶宏景云：「帝喾在位六十三年。」《路史·后纪》九亦云：「帝六十有三载崩。」此条本之。《史记》集解、《类聚》九引《帝王世纪》则云：「帝喾在位七十年。」《御览》八十引又作「七十五年」。

29 帝子挚立，九年而废。《史记》索隐引卫宏云：「挚立九年。」正义及《御览》八十引《帝王世纪》亦云：「挚在位九年。」

帝尧陶唐氏
母曰庆都，生于斗维之野，常有黄云覆其上。及长，观于三河，常有龙随之。一旦，龙负图而至，其文要曰：「亦受天佑。」眉八采，须发长七尺二寸，面锐上丰下，足履翼宿。既而阴风四合，赤龙感之。孕十四月而生尧于丹陵，其状如图。及长，身长十尺，有圣德，封于唐。梦攀天而上。高辛氏衰，天下归之。出《宋书·符瑞志》。

31 元年丙子。《隋书·律历志》、《路史·后纪》十注引古本《纪年》。

32 帝即位，居冀。《左氏·哀六年传》引《夏书》：「惟彼陶唐，帅彼天常，有此冀方。」伪《书·五子之歌》同。

33 命羲和历象。《书·尧典》：「乃命羲和，钦若昊天，历象日月星辰。」

34 五年，初巡狩四岳。《书·舜典》：「五载一巡狩。」此盖据《舜典》推之。

35 七年，有麟。《路史·后纪》十：「尧在位七年，麒麟游于薮泽。」案《拾遗记》一：「尧在位七十年，有鸾雏岁岁来集，麒麟游于薮泽。」《路史》本之，而讹「七十年」为「七年」。伪《纪年》遂云：「七年有麟」矣。

36 十二年，初治兵。

37 十六年，渠搜氏来宾。《书·禹贡》：「织皮、昆仑、析枝、渠搜，西戎即叙。」

38 十九年，命共工治河。《书·尧典》：「共工方鸠○功。」郑注：「共工，水官名。」《周语》：「昔共工弃是道也，虞于湛乐，淫失其身，欲壅防百川，堕高堙庳，以害天下。」是共工本是水官，又曾治水，故遂有先鲧治河之说。

39 二十九年春，僬侥氏来朝，贡没羽。《类聚》十一、《御览》八十引《帝王世纪》：「尧时，僬侥氏来贡没羽。」

40 四十二年，景星出于翼。《初学记》九、《御览》八十、又八百七十二、八百九十三引《尚书·中候》：「帝尧即政七十载，景星出翼。」《论衡·是应篇》引作「尧时，景星见于轸」。《公羊传·宣二年》疏引《春秋感精符》：「灭苍者，翼也。」彼注云：「尧，翼星之精，在南方，其色赤。」

41 五十年，帝游于首山。《文选·宣德皇后令》注、《御览》八十、《路史·馀论》七引《论语比考谶》：「尧率舜游首山。」

42 乘素车玄驹。《文选·辩命论》注、《初学记》九、又二十四、《御览》八十引《尸子》：「君天下者，麒麟、青龙，而尧素车玄驹。」《五帝德》：「尧丹车白马。」《五帝本纪》：「尧彤车，乘白马。」

43 五十三年，帝祭于洛。《初学记》六、又九引《尚书·中候》：「尧率群臣东沈璧于洛。」



44 五十八年，帝使后稷放帝子朱于丹水。《海内南经》注引古本《纪年》：「后稷放帝朱于丹水。」《史记·五帝本纪》及《高祖本纪》正义引：「后稷放帝子丹朱。」

45 六十一年，命崇伯鲧治河。《周语》：「其在有虞，有崇伯鲧，播其淫心，称遂共工之过。」

46 六十九年，黜崇伯鲧。《书·尧典》：「帝曰：「咨，四岳，汤汤洪水方割，荡荡怀山襄陵，浩浩滔天，下民其咨，有能俾乂。」佥曰：「于，鲧哉。」帝曰：「往，钦哉。」九载绩用弗成。」是鲧治水凡九载，但此实以六十九年则妄矣。

47 七十年，春正月，帝使四岳锡虞舜命。《书·尧典》：「帝曰：「朕在位七十载，汝能庸命，巽朕位。」岳曰：「否德忝帝位。」曰：「明明扬侧陋。」师锡帝曰：「有鳏在下，曰虞。」」帝在位七十年，景星出翼，凤皇在庭，朱草生，嘉禾秀，甘露润，醴泉出，日月如合璧，五星如连珠。厨中自生肉，其薄如箑，摇动则风生，食物寒而不臭，名曰「箑脯」。又有草荚阶而生，月朔始生一荚，月半而生十五荚，十六日以后日落一荚，及晦而尽，月小则一荚焦而不落，名曰「蓂荚」，一曰「历荚」。洪水既平，归功于舜，将以天下禅之，乃洁斋修坛场于河、洛，择良日率舜等升首山，遵河渚。有五老游焉，盖五星之精也。相谓曰：「《河图》将来告帝以期，知我者重瞳黄姚。」五老因飞为流星，上入昴。二月辛丑昧明，礼备，至于日昃，荣光出河，休气四塞，白云起，回风摇，乃有龙马衔甲，赤文绿色，缘坛而上，吐《甲图》而去。甲似龟，背广九尺，其图以白玉为检，赤玉为柙，诗铭案：「玉」原作「土」，脱「柙」字，据林春溥《竹书纪年补证》卷一改补。「柙」，《宋书·符瑞志》作「字」。泥以黄金，约以青绳。检文曰：「闓色授帝舜。」言虞夏当受天命，帝乃写其言，藏于东序。后二年二月仲辛，率群臣东沈璧于洛。礼毕，退俟，至于下昃，赤光起，元龟负书而出，背甲赤文成字，止于坛。其书言当禅舜，遂让舜。出《宋书·符瑞志》。

48 七十一年，帝命二女嫔于舜。《书·尧典》：「厘降二女于妫汭，嫔于虞。」

49 七十三年春正月，舜受终于文祖。《书·舜典》：「帝曰：「格汝舜，询事考言，乃言底可绩，三载，汝陟帝位。」舜让于德，弗嗣，正月上日，受终于文祖。」

50 七十四年，虞舜初巡狩四岳。《尚书大传》：「维元祀，巡狩四岳八伯。」郑注：「祀，年也。元年，谓月正元日，舜假于文祖之年也。」此以为受终文祖之后一年。

51 七十五年，司空禹治河。《书·舜典》：「伯禹作司空。」

52 七十六年，司空伐曹魏之戎，克之。《吕氏春秋·召类篇》：「禹攻曹魏、屈骜、有扈，以行其教。」

53 八十六年，司空入觐，贽用玄圭。《书·禹贡》：「禹锡玄圭，告厥成功。」《史记·河渠书》引《夏书》：「禹抑洪水十三年。」此司空禹治河在七十五年，入觐在八十六年，盖本之。

54 八十七年，初建十有二州。《书·舜典》：「肇十有二州。」

55 八十九年，作游宫于陶。《史记·货殖传》：「昔尧作游成阳。」如淳曰：「作，起也。成阳，在定陶。」

56 九十年，帝游居于陶。《史记·五帝本纪》：「尧立七十年得舜，二十年而老。」

57 九十七年，司空巡十有二州。《吴越春秋》四：「尧号禹曰伯禹，官曰司空，领统州伯，以巡十二部。」

58 一百年，帝陟于陶。案《史记·五帝本纪》、《论衡·气寿篇》、《帝王世纪》皆云：「尧在位九十八年。」然据《虞书》云：「朕在位七十载。」此尧举舜之岁。又云：「询事考言，乃言底可绩，三载，汝陟帝位。」此舜摄政之岁。又云：「二十有八载，帝乃殂落。」此尧崩之岁。前后得一百一年。孔传与王肃注以尧得舜试舜共在一年，故尧在位百年，此从之。

59 帝子丹朱避舜于房陵，舜让，不克。朱遂封于房，为虞宾。三年，舜即天子之位。《路史·后纪》十：「帝崩，虞氏国之于房，为房侯。」

帝舜有虞氏
母曰握登，见大虹意感，而生舜于姚墟。目重瞳子，故名重华。龙颜大口，黑色，身长六尺一寸。舜父母憎舜，使其涂廪，自下焚之，舜服鸟工衣服飞去。又使浚井，自上填之以石，舜服龙工衣自傍而出。耕于历，梦眉长与发等，遂登庸。出《宋书·符瑞志》，但《志》无末三字。

61 元年己未，帝即位，居冀。《左传·哀六年》注：「唐虞及夏皆都冀方。」

62 作大韶之乐。《书·益稷》：「箫韶九成。」《类聚》十一、《御览》八十引《帝王世纪》：「乃作大韶之乐。」

63 即帝位，蓂荚生于阶，凤皇巢于庭，击石拊石，以歌九韶，百兽率舞，景星出于房，地出乘黄之马。出《宋书·符瑞志》。

64 三年，命咎陶作刑。《北堂书钞》十七引《纪年》：「命咎陶作刑。」不系年世。

65 九年，西王母来朝。《大戴礼·少间篇》：「昔舜以天德嗣尧，西王母来献其白管。」《类聚》十一、《御览》八十引《雒书灵准听》曰：「舜受终，西王母授益地图。」《中论·爵禄篇》：「舜受终于文祖，称曰馀一人，则西王母来献白环。」

66 西王母之来朝，献白环、玉玦。出《宋书·符瑞志》，但《志》无「之来朝」三字。



67 十四年，卿云见，命禹代虞事。此隐括下附注为说，附注出《宋书·符瑞志》，而《宋志》实本《尚书大传》文。《书钞》一百六十、《路史·发挥》五杂引《宋志》所引《大传》中语，首句皆云：「惟十有四祀。」

68 在位十有四年，奏钟石笙管未罢，而天大雷雨，疾风发屋拔木，桴鼓播地，钟磬乱行，舞人顿伏，乐正狂走。舜乃磬堵持衡而笑曰：「明哉，天下非一人之天下也，亦乃见于钟石笙管乎。」乃荐禹于天，使行天子事也。于是和气普应，庆云兴焉，若烟非烟，若云非云，郁郁纷纷，萧索轮囷，百工相和而歌《卿云》。帝乃倡之曰：「庆云烂兮，缦缦兮，日月光华，旦复旦兮。」群臣咸进，顿首曰：「明明上天，烂然星陈。日月光华，弘于一人。」帝乃再歌曰：「日月有常，星辰有行。四时从经，万姓允诚。于予论乐，配天之灵。迁于圣贤，莫不咸听。鼚乎鼓之，轩乎舞之。精华已竭，褰裳去之。」于是八风循通，庆云丛集，蟠龙奋迅于其藏，蛟鱼踊跃于其渊，龟鳖咸出其穴，迁虞而事夏。舜乃设坛于河，依尧故事。至于下昃，荣光休气至，诗铭案：「气」字原脱，据赵绍祖《校补竹书纪年》卷一补。黄龙负图，长三十二尺，广九尺，出于坛畔，赤文绿错，其文言当禅禹。出《宋书·符瑞志》。

69 十五年，帝命夏后有事于太室。《考工记·匠人》：「夏后氏世室。」

70 十七年春二月，入学初用万。《夏小正》：「二月丁亥，万舞入学。」

71 二十五年，息慎氏来朝贡弓矢。

72 二十九年，帝命子义钧封于商。案此放古本《纪年》「放帝子朱于丹水」句为之。

73 三十年，葬后育于渭。《汉书·地理志》：「右扶风陈仓有黄帝孙舜妻盲冢祠。」案「盲」、「育」字形相近。

74 三十二年，帝命夏后总师。伪《书·大禹谟》：「帝曰：「格汝禹，朕宅帝位，三十有三载，耄期倦于勤，汝惟不怠，总朕师。」」遂陟方岳。

75 三十三年春正月，夏后受命于神宗。伪《书·大禹谟》：「正月朔旦，受命于神宗。」

76 遂复九州。《汉书·地理志》：「尧遭洪水，天下分绝为十二州，禹平水土，更置九州。」

77 三十五年，帝命夏后征有苗，有苗氏来朝。伪《书·大禹谟》：「帝曰：「咨禹，惟时有苗弗率，汝徂征。」三旬，苗民逆命。七旬，有苗格。」

78 四十二年，玄都氏来朝，贡宝玉。《逸周书·史记解》有玄都氏。

79 四十七年冬，陨霜，不杀草木。《吕氏春秋·应同篇》：「禹之时，天先见草木秋冬不杀。」

80 四十九年，帝居于鸣条。《孟子·离娄下》：「舜卒于鸣条。」

81 五十年，帝陟。《书·舜典》：「五十载，陟方乃死。」义钧封于商，是谓商均。后育，娥皇也。鸣条有苍梧之山，帝崩，遂葬焉，今海州。案《隋书·地理志》：「东海郡，梁置南、北二青州，东魏改为海州。」此附注如出沈约，不当有「今海州」语。考《困学纪闻》五云：「苍梧山在海州界。」此作伪者所本。

帝禹夏后氏
母曰修己，出行，见流星贯昴，梦接意感，既而吞神珠。修己背剖，而生禹于石纽，虎鼻大口，两耳参镂，首戴钩铃，胸有玉斗，足文履已，故名文命。长有圣德。长九尺九寸。梦自洗于河，取水饮之。又有白狐九尾之瑞。当尧之时，舜举之。禹观于河，有长人白面鱼身，出曰：「吾河精也。」呼禹曰：「文命治水。」言讫，授禹《河图》，言治水之事，乃退入于渊。禹治水既毕，天锡玄圭，以告成功。夏道将兴，草木畅茂，青龙止于郊，祝融之神降于崇山。乃受舜禅，即天子之位。洛出龟书，是为《洪范》。以上出《宋书·符瑞志》。三年丧毕，都于阳城。《孟子·万章上》：「舜崩，三年之丧毕，禹避舜之子于阳城。」

83 元年壬子，帝即位，居冀。《汉书·地理志》：「颍川郡阳翟」下，臣瓒曰：「《世本》：「禹都阳城。」《汲郡古文》亦云「居之」。」是古本《纪年》不云「居冀」也。今本于尧、舜、禹皆云「居冀」者，盖以《左传·哀六年》杜预注云：「唐、虞及夏皆都冀方。」故云然。

84 颁夏时于邦国。《戴记·礼运》：「吾得夏时焉。」《史记·夏本纪》：「孔子正夏时，学者多传《夏小正》云。」

85 二年，咎陶薨。《史记·夏本纪》：「帝禹立而举皋陶荐之，且授政焉，而皋陶卒。」

86 五年，巡狩，会诸侯于涂山。《左氏·哀七年传》：「禹合诸侯于涂山。」

87 南巡狩，济江，中流有二黄龙负舟，舟人皆惧。禹笑曰：「吾受命于天，屈力以养人。生，性也；死，命也。奚忧龙哉。」龙于是曳尾而逝。出《宋书·符瑞志》。

88 八年春，会诸侯于会稽，杀防风氏。《鲁语》：「昔禹致群神于会稽之山，防风氏后至，禹杀而戮之。」

89 夏六月，雨金于夏邑。《述异记》下：「先儒说，夏禹时，天雨金三日。」



90 秋八月，帝陟于会稽。《史记·夏本纪》：「十年，帝东巡狩，至于会稽而崩。」

91 禹立四十五年。《御览》八十二引古本《纪年》如此。今本既云「八年，帝陟」，又云「禹立四十五年」，足见杂综诸书，未加修正。禹荐益于天。七年，禹崩，三年丧毕，天下归启。出《孟子·万章上》。

